Монгол Улсын Их Хурлын Зургаа дахь удаагийн сонгуулиар байгуулагдсан Улсын Их Хурлын Анхдугаар чуулганы  Хууль зүйн байнгын хорооны 2012 оны 08 дугаар сарын 17-ны өдөр (Баасан гариг)-ийн хуралдаан 15 цаг 55 минутад Төрийн ордны “А” танхимд эхлэв.

Хуралдаан даргалагч, Улсын Их Хурлын гишүүн Р.Гончигдорж ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 16 гишүүнээс 14 гишүүн ирж, 87,5 хувийн ирцтэй байв. 

Чөлөөтэй: Ш.Түвдэндорж, Л.Цог;

Нэг. Засгийн газрын гишүүн, Хууль зүйн сайдыг томилох тухай асуудал

Хэлэлцэж буй асуудалтай холбогдуулан Улсын Их Хурлын Байнгын хорооны ажлын албаны дарга Д.Одсүрэн, Хууль зүйн байнгын хорооны зөвлөх Б.Баасандорж, референт Г.Нямдэлгэр нарын ажлын хэсэг байлцав.

Р.Гончигдорж: - Хэлэлцэх асуудлыг дэмжиж байгаа гишүүд саналаа өгье.

Зөвшөөрсөн:          13

Татгалзсан:
   0

Бүгд:
  13

Гишүүдийн олонхийн саналаар дэмжигдлээ.

Хууль зүйн сайдад нэр дэвшигчийн талаар Монгол Улсын Ерөнхий сайд Н.Алтанхуяг танилцууллаа.

Уг асуудалтай холбогдуулан Улсын Их Хурлын гишүүн О.Баасанхүүгийн асуусан асуултад Улсын Их Хурлын гишүүн, Хууль зүйн сайдад нэр дэвшигч Х.Тэмүүжин хариулав.

Улсын Их Хурлын гишүүн О.Баасанхүү санал хэлсэн болно.

Р.Гончигдорж: - Монгол Улсын Засгийн газрын гишүүн, Хууль зүйн сайдад нэр дэвшиж байгаа Хишигдэмбэрэлийн Тэмүүжинг дэмжиж байгаа гишүүд гараа өргөнө үү.
Зөвшөөрсөн:          12

Татгалзсан:
   0

Бүгд:
  12

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Р.Гончигдорж танилцуулахаар тогтов.

Хуралдаан 16 цаг  10 минутад өндөрлөв.

Тэмдэглэлтэй танилцсан:
ХУУЛЬ ЗҮЙН БАЙНГЫН 

ХОРООНЫ ДАРГА
                                                             Ш.ТҮВДЭНДОРЖ

Тэмдэглэл хөтөлсөн:
ХУРАЛДААНЫ ТЭМДЭГЛЭЛ 

ХӨТЛӨГЧ







М.НОМИНДУЛАМ
МОНГОЛ УЛСЫН ИХ ХУРЛЫН

ЗУРГАА ДАХЬ УДААГИЙН СОНГУУЛИАР БАЙГУУЛАГДСАН УЛСЫН ИХ           ХУРЛЫН АНХДУГААР ЧУУЛГАНЫ ХУУЛЬ ЗҮЙН БАЙНГЫН ХОРООНЫ
2012 ОНЫ 08 ДУГААР САРЫН 17-НЫ ӨДӨР (БААСАН ГАРИГ)-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
Хуралдаан 15 цаг 55 минутад эхлэв.

Р.Гончигдорж: - Ирвэл зохих 19 гишүүнээс, ирцийнхээ мэдээг өгчих дөө. Байнгын хороо 16 гишүүний бүрэлдэхүүнээс 13 ирж, олонхи нь хуралдаа хүрэлцэн ирсэн ирцийн бүрдэлтэй байна. Ингээд өнөөдрийн Байнгын хорооны хуралдаанаараа Монгол Улсын Засгийн газрын гишүүн, Хууль зүйн сайдыг томилох тухай асуудлыг хэлэлцэхээр төлөвлөсөн байна. Хэлэлцэх асуудал дээр саналтай гишүүд байна. Тэгвэл хэлэлцэх асуудлаа батлах уу? 
13-аас 13.

13-аас 13. 100 хувийн саналаар хэлэлцэх асуудлаа баталлаа.

Монгол Улсын Засгийн газрын гишүүн, Хууль зүйн сайдыг томилох тухай асуудлаа хэлэлцье.

Ингээд Монгол Улсын Засгийн газрын гишүүн, Хууль зүйн сайдыг томилуулах тухай саналыг Монгол Улсын Ерөнхий сайд Норовын Алтанхуяг танилцуулна. Таныг микрофонд урьж байна. 

Н.Алтанхуяг: - За эрхэм гишүүдийн өнөөдрийн өдрийн амгаланг айлтгая. Монгол Улсын Засгийн газрын гишүүн, Хууль зүйн сайдаар Хишигдэмбэрэлийн Тэмүүжинг томилуулахаар танилцуулж байна. Хишигдэмбэрэлийн Тэмүүжин 1971 онд төрсөн. МУИС-ийн Хууль зүйн сургуулийг эрх зүйч мэргэжлээр дүүргэсэн.  МУИС-ийн Хууль зүйн сургуульд багш, судлаачаар ажилласан. 2008 оноос Улсын Их Хурлын гишүүнээр 2 дахь удаагаа сонгогдон ажиллаж байгаа ийм гишүүн юм. 2003 оноос “Нээлттэй академи” бодлого, хууль зүйн судалгааны байгууллагын тэргүүнээр ажиллаж байгаа. Төрийн албанд 14 жил, улс төрийн албанд бол 10 жил ажиллаж байна. Засгийн газрын шинэчлэлт, өөрчлөлтийн бодлогын нэг амин чухал асуудал бол Хууль зүйн салбар юм байгаа юм. Тийм учраас бид нар Хууль зүй, дотоод хэргийн яам гэдгийн нэрийг Хууль зүйн яам болгож өөрчилсөн. Энэ өнгөрсөн хугацаанд энэ чиглэлийн бодлого бол нэлээн орхигдсон. Дотоод хэргийн чиглэл  рүүгээ нэлээн ажилласан байгаа. Энэ салбарт дорвитой өөрчлөлтийг хийж чадах хүн нь бол Хишигдэмбэрэлийн Тэмүүжин юм гэж үзэж дэвшүүлж байгаа юм. Энэ салбарт өөрчлөлт, шинэчлэлт үнэхээр шаардлагатай байгаа. 
Ардчилсан намын болоод “Шударга ёс” эвслийн, “Иргэний Зориг-Ногоон нам”-ын мөрийн хөтөлбөрүүдэд орсон.  Энэ чиглэлийн томоохон өөрчлөлтүүдийг хийж чадах хүн гэж үзэж байгаа. Ардчилсан намын мөрийн хөтөлбөрийг энэ эрх чөлөөт монгол хүний хэсгийг босгоход манай Хишигдэмбэрэлийн Тэмүүжин бол голлох үүрэг гүйцэтгэж ажилласан. Цаашдаа юуг яаж өөрчлөх үү гэдэг энэ асуудлаа бол сайн мэдэж байгаа гэж үзэж байгаа.

Дээр нь бид 2 дахь удаагаа Их Хурлын гишүүнээр сонгогдож байгаа, танхимын зарчмаар ойлголцож ажиллах ийм боломжтой, чадвартай энэ салбарт тодорхой хэмжээний туршлагыг хуримтлуулсан, өөрчлөлт хийх чадвартай, ажил хэрэгч ийм гишүүн гэж үзэж Монгол Улсын Засгийн газрын гишүүн, Хууль зүйн сайдаар томилуулахаар танилцуулж байна. хэлэлцэн шийдвэрлэж өгөхийг хүсье.

Анхаарал тавьсанд баярлалаа. 
Р.Гончигдорж: - Ерөнхий сайдад баярлалаа. Гишүүдээс танилцуулга болон нэр дэвшигчээс асуух асуулт байна уу? За О.Баасанхүү гишүүн.
О.Баасанхүү: - За нэгдүгээрт ийм асуулт асууя. Таныг ямар ч байсан Хууль зүйн сайдад нэр дэвшээд орж ирсэнд миний хувьд бол баяртай байна. Монголын ард түмэн энэ Ц.Нямдорж гэдэг хүнээс салах юмсан гээд маш их ярьдаг байсан. Одоо таныг бол Ц.Нямдорж сайдтай  харьцуулан харах байхаа гэж бодож байгаа. Тэгээд хамгийн гол асуулт бол цагдаагийн даргыг энгийн хуульч хүнээр тавибал ямар вэ? Танд энэ талаар бодол санаа байна уу? Яагаад вэ гэвэл баян хурандаа, цагдаагийн дарга нарын гэмт хэрэг гээд янз бүрийн юм ярьдаг учраас хуульч хүн цагдаагийн, энгийн гэдэг маань заавал генерал байх албагүй, тийм хүн тавибал  шинэтгэлд чинь хэр нөлөөлөх бол энийг нэгдүгээрт бодооч. Танд Цагдаагийн даргаар тавья гэсэн бодсон юм байна уу?

Би асуултуудаа бүгдийг нь хэлчихье. Хоёрдугаарт нь Шүүхийн шийдвэр байгууллагыг нэлээн өөрчилмөөр байгаа. Яагаад вэ гэхээр шүүхийн шийдвэрийг биш, сайдын шийдвэрийг биелүүлдэг тийм байгууллага болчихсон, сүүлийн үед хэвлэл мэдээллийн хэрэгсэл, янз бүрийн зүйлүүдийг та бол харж байгаа. Энэ дээр одоо дорвитой өөрчлөлт хийх талаар бодсон зүйл байна уу? 

Гуравдугаарт нь энэ ард түмний хувьд өнөөдөр шударга ёсоор өлсөж байгаа гэж ярьдаг. Шударга ёс гэдэг бол хуульд нийцээгүй үйлдлүүд гэж би харж байгаа. Хууль зүйн сайд бол хуульд нийцүүлэхийн төлөө буюу шударга ёсны гол түлхүүрийг нь барьж байгаа гэж бид ойлгож байгаа. Тийм учраас энэ аливаа хэлмэгдүүлэлтийн эсрэг, ялангуяа улс төрийн зорилгоор бусдыг хэлмэгдүүлэх үйлдлүүдийн эсрэг бас ямар үйлдэл хийх бодолтой байна. Мөн нөгөө Ашиг сонирхлын зөрчлийн хуулийг энэ сайдын томилгооноос эхлээд та бас анхаарч бодож байгаа зүйлүүд бий юу? Ер нь Ашиг сонирхлын зөрчлийн тухай хууль бодитой хэрэгжиж байгаа гэж та үзэж байна уу? Хэрэгжилт нь сайн байгаа гэж үзэж байна уу гэж хэлэх гэсэн юм. Ийм асуултууд байна. 

Р.Гончигдорж: - О.Баасанхүү гишүүнд баярлалаа. Х.Тэмүүжин гишүүн, нэр дэвшигч асуултад хариулъя.

Х.Тэмүүжин: - Хууль зүйн яаман дээр, тэр дундаа хуулийн байгууллага, цагдаагийн байгууллагатай холбоотой эрх зүйн шинэтгэл, зохион байгуулалтын шинэтгэл, боловсон хүчний шинэтгэл дээр бол мөрийн хөтөлбөртөө тусгасан томоохон амлалтуудыг Ардчилсан нам өгсөн байгаа. Цагдаагийн байгууллагатай холбоотойгоор 4 хууль боловсруулагдаж байна. 

Цагдаагийн албан хаагчийн тухай хууль, Цагдаагийн албаны тухай хууль, Мөрдөх албаны тухай хууль, Хууль сахиулах үйл ажиллагааны тухай хууль гээд 4 том хууль боловсруулагдаж байна. Үнэхээр бид нар цагдаад том шинэтгэл хийхийн тулд хүн солихоосоо илүүтэйгүүр ажлын арга барил, зохион байгуулалт, механизм дээр нэлээн сайн ажиллах, анхаарах ёстой. Дээр нь хэв журам сахиулах чиглэл рүү иргэдийн хяналтыг яаж оруулж ирэх вэ? Орон нутгийн удирдлагын оролцоог яаж нэмэгдүүлэх вэ гэдэг дээр нэлээн анхаарч байгаа.  Харин эрүүгийн хэргийг мөрдөхтэй холбоотой Мөрдөх албатай холбоотой асуудал дээр бид илүү хүчирхэг, илүү зохион байгуулалт сайтай, зохион байгуулалттай далд үйлдэгддэг авлига, албан тушаалын болон зохион байгуулалттай гэмт хэрэгтэйгээ хэрхэн, яаж тэмцэх вэ, яаж урьдчилан  сэргийлэх вэ гэдэг дээр нэлээн даацтай бодлого боловсруулж байгаа. Таны цагдаагийн даргыг цагдаагийн дотоодод байгаа хүмүүсээс илүүтэйгээр гаднаас хүн тавибал илүү эрүүл болох юм биш үү гэдэг энэ санал бодлыг бид нар бас бодолцож байгаа. Бодлогын хувьд ямархуу байдлаар шийдэх вэ гэдэг хувилбарыг бол хайж байна. 

Шүүхийн шийдвэрийн гүйцэтгэлтэй холбоотой асуудал дээр бас бид нэлээн цэгцтэй бодлого боловсруулж байгаа. Шүүхийн шийдвэр гүйцэтгэлийн өнөөгийн байдлыг бол 3 түвшинд харж байгаа. 3 өөр хууль боловсруулагдаж байна. Иргэний шүүхийн гүйцэтгэлтэй холбоотой асуудлуудыг илүү тэр бизнес гэдэг чиглэл рүү нь, иргэний гэдэг чиглэл рүү яаж явуулах вэ гэдэг рүү нь анзаарч харж байна. Эрүүгийн шүүхийн шийдвэр гүйцэтгэлтэй болон хорих ял эдлэхтэй холбоотой асуудлыг сайжруулах, нягтруулах, хариуцлагажуулах асуудлыг  тусгай хуулиар шийдэхээр зохицуулалтыг боловсруулж байна. Гурав дахь нь бид шүүн таслах үйл ажиллагааны хэвийн үйл ажиллагааг хангах, шүүгчийн аюулгүй байдлыг хангах, шүүхээс оргон зайлсан болон гэрч хохирогчийг хамгаалахтай холбоотойгоор маш олон албыг яаж үүсгэх гэдэг дээр бас бодлого боловсруулж байна. Хуулийн төслийг нь бас хийж байна. Улс төрийн хэлмэгдүүлэлттэй холбоотой ер нь шүүн таслах үйл ажиллагаа болон шүүхэд хэргийг нотолж байгаа нотолгооны арга барилтай холбоотой шүүмжлэл бол олон нийтийн дунд түгээмэл байгаа. 
Үнэхээр манай Эрүүгийн байцаан шийтгэх хууль бол хоцрогдсон, Мешинскийн онолоор олон асуудлаа шийдэхийг зорьдог, манай мөрдөгч болон хуулийн байгууллагын арга ажиллагаа бол энэ байгаа нийгэмдээ тохирохгүй байна гэдэгтээ санал нэг байгаа. Тийм учраас энэ асуудлыг шийдэхийн тулд эрх зүйн шинэтгэлийг бол эрчимжүүлнэ. Гэхдээ 4 дэх асуудалтай холбогдуулаад Сонирхлын зөрчлийн хууль гэдэг маань зөвхөн сонирхлын зөрчлийг тодорхойлохгүй, энэ авлигын эсрэг, авлигатай тэмцэх хамгийн үр ашигтай механизм байдаг учраас энэ Засгийн газар, энэ Засгийн газарт байгаа Хууль зүйн сайдын хувьд бол түрүүн би хэлсэн далд үйлдэгддэг зохион байгуулалттай авлига, албан тушаалын гэмт хэрэгтэй хатуу тэмцэх чиглэл рүү бол бодлогыг нь явуулна. Энэ хүрээндээ бол бид шүүхэд аль болох шударга ёсыг тогтоох, бодит үнэнийг байгаа байдлаар нь хуулиар хэмжих тэр эрх зүйн орчин, зохион байгуулалтын болоод шинэ соёлыг нь төлөвшүүлэхийн төлөө зүтгэнэ. Гэхдээ авлига, албан тушаалын хэрэгтэй бол хатуу тэмцэх энэ тэмцлийг бол сулруулахгүй. 
Монголд бол шударга ёс үнэхээр үгүйлэгдэж байгаа. Дээр нь хариуцлага үнэхээр үгүйлэгдэж байгаа. Тийм учраас хариуцлага болон шударга ёсыг бид зөвхөн хуулиар хэмжинэ. Хэн нэгэн хувь хүний, хэн нэгэн хувь албан тушаалтны хувийн үзэмжээр хэмжихгүй. Монгол Улсад хууль юу гэж хэлж байна, хуулийг хэрхэн яаж сахин биелүүлэх вэ гэдэг тал руу бол арга хэмжээ авна. Хууль зүйн сайдад нэр дэвшигчийнхээ хувьд бол би хууль хэрэгжүүлдэг дэд бүтэц, хууль хэрэглэдэг соёл, хуулийг дээдэлдэг энэ арга барилыг энэ салбарт мөрдүүлэхийн төлөө байгаа боломж, боловсрол, туршлага чадвараа бүрэн дүүрэн дайчилж ажиллах болно гэдгийг хэлж чадна.

Р.Гончигдорж: - За баярлалаа нэр дэвшигчид. Хэлэлцэж байгаа асуудалтай  холбогдуулж санал хэлэх гишүүд байна уу? О.Баасанхүү гишүүн.

О.Баасанхүү: - За баярлалаа. Хууль зүйн салбарыг та нэг удирдахаар сонгогдоод бас залуу үеийн төлөөлөл нөгөө талаасаа ард түмний нэлээд олонхийн хувьд итгэл үзүүлдэг хүний хувьд би бол хүндэтгэлтэй бөгөөд бас баяртай байна. Хамгийн гол нь энэ сүүлийн үед шоронжсон нийгмээ багасгамаар байна. Ялангуяа миний энэ гол хэлээд байгаа зарчим бол шүүхээр эцсийн шийдвэр гараагүй байхад гэмт хэрэгтэн юм шиг тунхагладаг, ярьдаг тэр ажлыг болимоор байна. Ялангуяа та анзаарч байгаа энэ Авлигатай тэмцэх газрын Тамгын газрын дарга гээд нөхөр, Тамгын газрын дарга шүү дээ хууль тайлбарлаад суугаад байх юм. Та ч гэсэн ний нуугүй хэлэхэд шүүхийн шийдвэр гарахаас өмнө бас хууль тайлбарлаад яриад байсан. Өөрөөр хэлэхийн бол шүүхээр хэлэлцэгдэж байгаа асуудалтай холбоотой. Энд бол олон хүмүүс бол эмзэг байсан шүү. Тийм учраас сэтгэл хөдлөл нөгөө талаасаа намын бодлогоо хоёрдугаарт тавиад, хууль руу гол нь анхаараасай. Ялангуяа Биллийн зарчим гэдэг зүйлийг хэрэгжүүлэх тал дээр таныг анхаараасай гэж хүсч байна. Тэр нь ямар утгатай вэ гэвэл аль болох энэ Ганц худагийн байрыг багасгаад 2,7 сая хүнд болдог бол 100 хүн л орчихоор байр байгаад, бусдыг нь бол ерөнхийдөө шүүхээр шийдэх хүртэл мөнгөн барьцаагаар сулладаг болгооч, энэ бол хамгийн чухал. Ялангуяа төлбөрийн чадваргүй иргэдэд бизнесменүүд урьдчилж шүүхэд нь тэр хүнийг суллахад нь, одоо хулгайн хэрэг хийсэн байж болно, онц ноцтой хэрэг би яриагүй. Та бас хуульч хүний хувьд мэдэж байгаа байх. Биллийн зарчмаар тэр хүний өмнөөс төлбөрийг нь төлбөл татвараас нь чөлөөлдөг. Мэдээж оргон зайлвал тэр хүний мөнгийг бол буцааж олгоно, тэр оргон зайлсан хүнд нь хариуцлага тооцдог. Ингэхгүй бол шүүхээр шийдэгдээгүй байхад манайхан чинь одоо маш олон гэмт хэрэгтэнтэй болчихсон, та харж байгаа, зарим Засаг дарга нарын тухай ярих л юм. Бид нар иргэн хүн байсан, за энэ чинь гэмт хэрэгтэн гэсэн. Зарим нь цагаадаад л явчих юм, цагаадаж байгаа хүний өмнө юу болох вэ? Ялангуяа 5 жил энэ хууль, шүүхийн байгууллагаар яваад гуйлгачин болчихсон хүн байгаа шүү дээ. Энэ хууль шүүхийн байгууллагаар яваад ээж байсан  хүн эмээ болчихсон байгаа. Хөөцөлдөж яваад нас барчихсан хүн байж байгаа. Хэргийнхээ эцсийг нь шийдээгүй. Тэгэхээр энэ утгаараа бол шуурхай байдлын зарчим, энэрэнгүй байдлын зарчим, шударга ёс энэрэнгүй байдалтай нийцэхгүйн бол шударга биш шүү. Шударга ёс бол заавал энэрэнгүй ёсоо дагуулж явдаг учраас та энийг бас хамгийн гол  нь энэрэнгүй ёсны зарчмыг давхар авч яваарай гэж хүсч байна. Тэгээд танд амжилт хүсье.  Тэгээд адилхан мэргэжилтэй учраас хамтран ажиллана гэж найдаж байна. 

Р.Гончигдорж: - За баярлалаа. Ингээд санал хэлэх гишүүд саналаа хэллээ. Монгол Улсын чуулганы хуралдааны дэгийн тухай хуулийн 37.6-д заасны дагуу Хишигдэмбэрэлийн Тэмүүжин Монгол Улсын Засгийн газрын гишүүн, Хууль зүйн сайдад нэр дэвшүүлэх тухай Монгол Улсын Ерөнхий сайдын саналыг Байнгын хорооноос дэмжье гэсэн томъёоллоор санал хураалт явуулъя. Дэмжиж байгаа гишүүд гараа өргөнө үү? 

12-оос 12.

12-аас 12. 100 хувийн саналаар нэр дэвшигчийг дэмжиж нэгдсэн чуулганы хуралдаанд Байнгын хорооны дүгнэлтийг оруулах боллоо. Чуулганы хуралдаанд санал, дүгнэлтийг хуралдаан даргалах үүрэг гүйцэтгэсэн миний бие гүйцэтгэе. Өргөдлийн байнгын хороо эндээ одоо цуглая.

Хуралдаан 16 цаг 10  минутад өндөрлөв.  

Соронзон хальснаас буулгасан: 

ХУРАЛДААНЫ ТЭМДЭГЛЭЛ  

ХӨТЛӨГЧ

